
GĦALL-JUM DINJI TAL-MISSJONIJIET 2016

Knisja missjunarja, xhud tal-ħniena

Għeżież ħuti,
Il-Ġublew Straordinarju tal-Ħniena, li l-Knisja qed tgħix, jixħet dawl partikulari anki fuq il-Jum Dinji tal-Missjonijiet tal-2016: jistedinna nħarsu lejn il-missjoni ad gentes bħala opra kbira u immensa ta’ ħniena kemm spiritwali u kemm materjali. Fil-fatt, f’dan il-Jum Dinji tal-Missjonijiet, aħna lkoll mistednin “noħorġu”, bħala dixxipli missjunarju, kull wieħed u waħda jqiegħed għas-servizz tal-oħrajn it-talenti tiegħu, il-kreattività tiegħu, l-għerf u l-esperjenza tiegħu, biex inwasslu l-messaġġ tal-ħlewwa u tal-kompassjoni ta’ Alla lill-familja kollha tal-bnedmin. Bis-setgħa tal-mandat missjunarju, il-Knisja tieħu ħsieb ta’ dawk kollha li ma jafux bil-Vanġelu, għax tixtieq li lkoll isalvaw u jaslu biex jagħmlu esperjenza tal-imħabba tal-Mulej. Hi “għandha l-missjoni li xxandar il-ħniena ta’ Alla, il-qalb tħabbat tal-Vanġelu” (Bolla Misericordiæ Vultus, 12) u tħabbarha f’kull rokna tad-dinja, sa ma tasal għand kull mara, raġel, anzjan, żagħżugħ u żagħżugħa, tifel u tifla.
Il-ħniena tnissel ferħ kbir fil-qalb tal-Missier meta hu jiltaqa’ ma’ kull ħlejqa umana; sa mill-bidu, Hu jdur bi mħabba kbira mqar fuq dawk li huma l-iżjed dgħajfa, għax il-kobor u l-qawwa tiegħu jidhru sewwasew fil-ħila tiegħu li jsir ħaġa waħda maċ-ċkejknin, mal-imwarrbin, mal-maħqurin (ara Dewt 4:31; Salm 86:15; 103:8; 111:4). Hu Alla twajjeb, attent, fidil; joqrob lej min hu fil-bżonn biex hekk ikun qrib ta’ kulħadd, fuq kollox tal-foqra; jidħol bi ħlewwa fir-realtà umana l-istess kif jagħmlu missier u omm fil-ħajja ta’ wliedhom (ara Ġer 31:20). Il-kelma li biha tinqeda l-Bibbja biex tgħid ħniena tibgħatna lejn il-ġuf tal-omm: jiġifieri lejn l-imħabba ta’ omm għal uliedha, dawk l-ulied li hi dejjem tibqa’ tħobb, f’kull ċirkustanza u jiġri x’jiġri, għax huma frott ġufha. U dan hu aspett essenzjali anki fl-imħabba li Alla għandu lejn uliedu kollha, b’mod partikulari lejn il-membri tal-poplu li hu nissel u li jrid irabbi u jeduka: quddiem id-dgħufijiet u l-infedeltajiet tagħhom, il-ġewwieni tiegħu jitqanqal u titħeġġeġ qalbu (ara Ħos 11:8). U madankollu Hu ħanin ma’ kulħadd, imħabbtu hi għall-ġnus kollha, u l-ħlewwa u t-tjieba tiegħu jinfirxu fuq il-ħlejjaq kollha (ara Salm 145:8-9).
Il-ħniena ssib l-ogħla u l-aqwa wirja tagħha fil-Verb li sar bniedem. Hu juri l-wiċċ tal-Missier għani fil-ħniena, “jitkellem fuqha u jfissirha permezz ta’ paraguni u parabboli, iżda fuq kollox jinkarnaha fih innifsu u b’xi mod ilibbisha persuntu” (Ġwanni Pawlu II, Enċiklika Dives in misericordia, 2). Jekk nilqgħu u nimxu wara Ġesù fil-Vanġelu u s-Sagramenti, bil-qawwa tal-Ispirtu s-Santu aħna nistgħu nsiru ħanina bħal Missierna tas-Sema, nitgħallmu nħobbu kif Hu jħobbna u nagħmlu minn ħajjitna don mogħti b’xejn, sinjal tat-tjieba tiegħu (ara Bolla Misericordiæ Vultus, 3). Il-Knisja, l-ewwel waħda li tagħmel hekk, f’nofs l-umanità, hi l-komunità li tgħix bil-ħniena ta’ Kristu: dejjem tħoss li Hu jħares lejha u jagħżilha bi mħabba ħanina, u minn din l-imħabba hi tixrob l-istil tal-mandat tiegħu, tgħix bih u tgħarrfu lill-ġnus fi djalogu kollu rispett ma’ kull kultura u twemmin reliġjuż.
Xhieda ta’ din l-imħabba ħanina, bħal fl-ewwel żminijiet tal-ħajja tal-Knisja, huma bosta rġiel u nisa ta’ kull età u kundizzjoni. Sinjal elokwenti tal-imħabba materna ta’ Alla hi l-preżenza konsiderevoli u dejjem tikber ta’ nisa fid-dinja missjunarja, flimkien ma’ dik maskili. In-nisa, lajċi jew ikkonsagrati, u llum anki mhux ftit familji, qed iwettqu l-vokazzjoni missjunarja tagħhom f’bosta xejriet differenti: mix-xandir dirett tal-Vanġelu għas-servizz tal-karità. Flimkien mal-opra tal-evanġelizzazzjoni u s-sagramenti mwettqa mill-missjunarji, in-nisa u l-familji spiss jistgħu jifhmu b’mod aħjar il-problemi tan-nies u jafu jaffrontawhom b’mod xieraq u kultant uniku: kif jieħdu ħsieb tal-ħajja, b’attenzjoni straordinarja għall-persuni iktar milli għall-istrutturi, u billi jħaddmu kull riżorsa umana u spiritwali biex jibnu armonija, relazzjonijiet, paċi, solidarjetà, djalogu, kollaborazzjoni u fraternità, kemm fil-qasam tar-relazzjonijiet interpersonali u kemm f’dak usa’ tal-ħajja soċjali u kulturali, u b’mod partikulari fl-għożża tal-foqra.
F’bosta mkejjen l-evanġelizzazzjoni tibda mill-ħidma edukattiva, li għaliha l-opra missjunarja tiddedika impenn u żmien, bħall-bidwi ħanin tad-dielja fil-Vanġelu (ara Lq 13:7-9; Ġw 15:1), li b’sabar kapaċi jistenna l-frott wara snin sħaħ ta’ formazzjoni bil-mod il-mod; hekk jitnisslu persuni li kapaċi jevanġelizzaw u jwasslu l-Vanġelu fejn l-inqas wieħed jistenna li jarah jitwettaq. Il-Knisja tista’ tissejjaħ “omm” anki għal dawk li għada pitgħada jafu jaslu għall-fidi fi Kristu. Għalhekk nawgura li l-poplu qaddis ta’ Alla jħaddem is-servizz matern tal-ħniena, li bih jgħin tant lill-popli li għadhom ma jafux lill-Mulej biex jiltaqgħu miegħu u jħobbuh. Fil-fatt il-fidi hi don ta’ Alla u mhux frott tal-proselitiżmu; imma tikber grazzi għall-fidi u għall-imħabba tal-evanġelizzaturi li huma xhieda ta’ Kristu. Meta joħorġu fit-toroq tad-dinja d-dixxipli ta’ Ġesù huma mitluba juru dik l-imħabba bla qies, imma li pjuttost tfittex li timxi ma’ kulħadd bl-istess qies tal-Mulej; inħabbru l-isbaħ u l-ikbar don li Hu tana: ħajtu u l-imħabba tiegħu.
Kull poplu u kultura għandhom dritt jirċievu l-messaġġ tas-salvazzjoni li hu don ta’ Alla għal kulħadd. Dan hu wisq aktar meħtieġ jekk inqisu kemm inġustizzji, gwerer, kriżijiet umanitarji llum qed jistennew soluzzjoni. Il-missjunarji mill-esperjenza jafu li l-Vanġelu tal-maħfra u tal-ħniena jista’ jġib il-ferħ u r-rikonċiljazzjoni, il-ġustizzja u l-paċi. Il-mandat tal-Vanġelu: “Morru, mela, agħmlu dixxipli mill-ġnus kollha, u għammduhom fl-isem tal-Missier u tal-Iben u tal-Ispirtu s-Santu, u għallmuhom iħarsu dak kollu li ordnajtilkom jien” (Mt 28:19-20) għad m’għaddiex żmienu, anzi jimpenjana lkoll, fix-xenarji u l-isfidi ta’ żmienna, biex inħossuna msejħa għal “ħruġ” missjunarju ġdid, kif urejt ukoll fl-Eżortazzjoni appostolika Evangelii gaudium: “Kull Nisrani u kull komunità trid tiddixxerni dwar liema hi l-mixja li l-Mulej qed jitlob, imma kollha aħna msejħin biex nilqgħu din is-sejħa: noħorġu mill-kumditajiet tagħna u jkollna l-kuraġġ li nilħqu l-periferiji kollha li għandhom bżonn id-dawl tal-Vanġelu” (20).
Propju f’din is-Sena Ġubilari jaħbat id-disgħin anniversarju tal-Jum Dinji tal-Missjonijiet, promoss mill-Opra Pontifiċja tal-Propagazzjoni tal-Fidi u approvat mill-Papa Piju XI fl-1926. Għalhekk inħoss li jixraq infakkru fl-indikazzjonijiet għorrief tal-Predeċessuri tiegħi, li riedu li għal din l-Opra jmorru l-offerti kollha li kull djoċesi, parroċċa, komunità reliġjuża, għaqda u moviment ekkleżjali, minn kull naħa tad-dinja, setgħu jiġbru biex jgħinu lill-komunitajiet Insara fil-bżonn ta’ għajnuniet u biex isaħħu x-xandir tal-Vanġelu sa truf l-art. Mqar illum neħtieġu dan il-ġest ta’ komunjoni ekkleżjali missjunarja. Ejjew ma nagħlqux qalbna fil-preokkupazzjonijiet partikulari tagħna, imma nwessgħuha għall-ixfqa tal-umanità kollha.
Marija Santissma, ikona sublimi tal-umanità mifdija, mudell missjunarju għall-Knisja, tgħallimna lkoll, irġiel, nisa u familji, innisslu u nħarsu kullimkien il-preżenza ħajja u misterjuża ta’ Kristu Rxoxt, li jġedded u jimla bil-ħniena hienja r-relazzjonijiet bejn il-persuni, il-kulturi u l-popli. 
Mill-Vatikan, 15 ta’ Mejju 2016, Solennità ta’ Għid il-Ħamsin.

